Gwasanaethau Boreol i Ysgolion Uwchradd  -  gol. Catrin Lewis


GWERTHOEDD PERSONOL – ERIC LIDDELL
· Emyn

· Gwrandewch ar y darlleniad o Lyfr Mathew yn y Testament Newydd.
Yr adeiladwr call a'r adeiladwr dwl

24 "Felly dyma sut bobl ydy’r rhai sy’n gwrando arna i ac yna’n gwneud beth dw i'n ei ddweud. Maen nhw fel dyn call sy'n adeiladu ei dŷ ar graig solet. 25 Daeth glaw trwm a llifogydd a gwyntoedd cryf i daro yn erbyn y tŷ hwnnw, ond wnaeth y tŷ ddim syrthio am fod ei sylfeini ar graig solet. 26 Ond mae pawb sy’n gwrando arna i heb wneud beth dw i'n ei ddweud yn debyg i ddyn dwl sy’n adeiladu ei dŷ ar dywod! 27 Daeth glaw trwm a llifogydd a gwyntoedd cryf i daro yn erbyn y tŷ hwnnw, a syrthiodd y tŷ a chwalu'n llwyr."
· Beth yn y byd yw ystyr hwnna – adeiladu ar graig?

· Wel, ei ystyr yw yr hyn rydych chi’n adeiladu eich bywyd arno.  Rydych chi’n seilio’ch bywyd – beth ydych chi’n ei wneud, beth ydych chi’n ei ddweud – ar y gwerthoedd sydd gennych.  Mae adeiladu eich bywyd ar eiriau Iesu Grist fel adeiladu ar graig.

· Rwy’n credu ’mod i’n deall – mae’r graig yn gryf ac yn gadarn hyd yn oed ar yr amserau gwaethaf.  Gallwch ddibynnu arni.

· Dyna ni.  Os adeiladwch ar unrhyw beth arall mae e fel adeiladu ar dywod. 

· Ond beth yw ystyr hynny?

· Wel, y ffordd rwydda’.  Gallwch balu i mewn i’r tywod yn hawdd, ond... ac mae’n OND mawr... bydd y tywod yn rhoi o danoch chi pan fyddwch chi eisiau help fwyaf.  Mae tywod bob amser yn symud.  Dydy e ddim yn gadarn... ddim yn solet.

· Rwy’n gweld.  Allwch chi roi syniad i fi beth mae adeiladu ar y graig yn ei feddwl yn ein bywyd bob dydd?

· Wrth gwrs.  Mae digon o adnodau i’ch helpu chi:

'Rwyt i garu dy gymydog fel rwyt ti’n dy garu dy hun.'
Dylech chi bob amser drin pobl eraill fel byddech chi’n hoffi iddyn nhw eich trin chi. Dyma’r ffrwyth mae’r Ysbryd Glân yn ei dyfu yn ein bywydau ni: cariad, llawenydd, heddwch dwfn, amynedd, caredigrwydd, daioni, ffyddlondeb, addfwynder a hunanreolaeth.
Ac mae digon o rai eraill.  

· Mae llawer o bobl wedi byw yn ôl y safonau yma.  Un ohonyn nhw oedd Eric Liddell.  Fe oedd yr athletwr a wrthododd redeg ar y Sul pan gynhaliwyd y Gemau Olympaidd ym Mharis yn 1924.  Mae sôn amdano yn y ffilm enwog Chariots of Fire.
· Yn y gemau hynny, rhedodd yn y ras 400 metr am y tro cyntaf yn ei fywyd am fod ei ras ef, y 100 metr yn cael ei rhedeg ar y Sul.  Torrodd record y byd ac ennill y fedal aur.

· Flwyddyn wedyn aeth yn genhadwr i Tsieina.  Pan dorrodd yr Ail Ryfel Byd allan, cafodd ei roi yn y carchar gan y Siapaneaid.  Treuliodd ei amser yno’n helpu pobl, yn enwedig plant.  Mentrodd ei fywyd unwaith i achub dau ddyn oedd wedi eu clwyfo.

· Bu farw yn y carchar ychydig fisoedd cyn diwedd y rhyfel yn 1945.  Glynodd yn ffyddlon wrth yr hyn a ddywedodd y Beibl: “Y mae’r hwn sy’n ffyddlon y y peth lleiaf hefyd yn ffyddlon mewn llawer.”  Adeiladodd ei fywyd ar y graig.

· Y cwestiwn mawr yw:  Beth amdanom ni?

· Gweddïwn
Helpa ni i adeiladu ein bywydau ar graig solet.  Dangos i ni beth ydy’r gwerthoedd gorau, a gwna ni’n benderfynol o’u dilyn bob amser.

